
Djurhuus á odda aftur g jørt 
Tinganes til Føroya ogn, og nú 
hava okkara góðu menn ábyrgd­
ina av at gera hetta stað til rætta 
minnistaðið fyri okkara søgu í 
farnum og komandi døgum.”

Víðari sigur Waagstein: “Nú 
eru eini av húsunum umvæld til 
brúks fyri Tryggingarsambandið 
og Lögtingið sum skrivstovur og 
fundarsalir. Her eru teir so farnir 
undir at endurnýggja tað gamla, 
og varnir mega teir vera, um 
nakað fullfíggjað skal spyrjast 
burtur úr hesum arbeiði – byrj­
anin er gjørd við leigubúðini – 
bræddur klædningur og flag­
tekja bera boð um gamlar dagar.”

Poul Petersen (1901-2001) í 
Funningi, løgfrøðingur og løg­
tingstingsmaður árini 1940 - 1970, 
sigur í bók síni Føroyar í søguni 
III á síðu 75: “Jens av Reyni var 
borin í heim úti á Reyni. Tað 
mundi eisini liggja honum so 
frammarlaga at fáa Tinganes 
aftur á føroyskar hendur.” 

Hvat fer fram úti í Tinganesi? 
So er heiti á grein í Dagblaðnum 
um tað mundið, Tryggingin ogn­
ar sær Tinganes. Talan var um 
ógrundaðan ótta hjá navnleys­
um skrivara, sum heldur, at 
Tryggingarsambandið Føroyar 
fer at beina fyri søguligu húsu­
num úti í Tinganesi. Sjón gongur 
fyri søgn: Við søguligu húsum og 
ognum tess er Tinganes nú á 
døgum ein av stoltleikum føroy­
inga, Tryggingarsambandi Før­
oya fyri at takka.

Poul Petersen sigur haraftur­
at í nevndu bók síni: “Løgtingið 
var stuttorðað, tá ið Tinganes 
stóð tí í boði í 1947: Løgtingið 
heimilar landsnevndini (lands­
stýrinum) at gera semju við 
Tryggingarsambandið Føroyar 
um tingsins yvirtøku av fastogn­
ini Tinganes til ognar móti við­
urlagi í einum rentuberandi veð­

haldsskuldarbrævi.”
Løgtingið ognaði sær í 1957 

onnur hús innari á Nesinum og 
hevur við árunum víðkað um 
ognir sínar í Tinganesi, so at tær 
nú røkka niðan á Reynið.

Av fyrstan tíð, frá 1940 til 1947, 
helt Tryggingarsambandið Før­
oyar til í Kristnastovu úti á 
Reyni. Síðan var eitt stutt bil 

hildið til á Kongabrúnni, innan 
farið varð út í Tinganes í 1948.

Feðgarnir Thomas og Marius 
Thomasen gjørdust hvør eftir 
annan stjórar eftir Jens av 
Reyni, sum andaðist 62 ára gam­
al tann 5. juni í 1948. Eftir Thom­
asenfeðgarnar varð Jens Petur 
Arge stjóri, og eftir hann kom 
fyrst Gunnar í Liða og síðan 

Regin Hammer.
Eftir í nøkur ár at hava rópt 

seg Tryggingarfelagið Føroyar, 
er heitið nú vorðið Betri Trygg­
ing. Eftir Mortan Poulsen og Je­
an Djurhuus er Ingunn Eiriks­
dóttir nú stjóri.

Á Kongabrúnni, har Trygging­
ingarsambandið helt til í 1947-
1948, fór tað aftur at húsast í 
1959, og har húsast Tryggingin 
framvegis í søguligum, nýum­
bøttum og samantongdum hús­
um, sum Marita Weihe (1948-
2005), arkitektur, so fagurliga og 
fundvíst teknaði. 

Tinganes og Tryggingarsambandið Føroyar

Málningur hjá Ingálvi av Reyni av Tinganesi, málaður inni í skrivstovuni hjá pápanum, 
Jensi av Reyni, í bygninginum Rosenborg hjá Tryggingini yviri á Kongabrúnni í 1947

Ytst høgrumegin er Bakkastova, skrivstovubygningurin hjá Tryggingarsambandi Føroya 1948-1959


